
ЗАХИДАЛ 90

	 

	ЭНЭТХЭГИЙН МОГОЛУУДЫН ЭЗЭНТ ГҮРЭН УНАЖ МӨХСӨН НЬ

	 

	1932 оны есдүгээр сарын 9

	 

	Би чамд Акбарын тухай яривал цааш нь яриад л баймаар байна, гэвч дураа татахаас даа. Тэгэхдээ л португалын шашны төлөөлөгчдийн бичсэн зүйлээс заримыг иш татахгүй өнгөрч чадахгүй нь. Тэдний тэмдэглэж үлдээсэн зүйлс ордныхноос илүү үнэтэй байж мэднэ, тэд бас Акбарыг лалын шашинд орохыг хүсээгүйд нь ихэд дургүйцсэнийг санавал зохино. Тэглээ ч гэсэн тэд Акбар бат «үнэхээр их хаан байсан, яагаад гэвэл хайрлаж хүндэтгэх, сүрдэж сөгдөх аль ч талаар харц олноо дагуулж чадсан хүн л сайн хаан байна гэдгийг тэр мэдэж байлаа. Тэр хүчтэний эсрэг хатуурхаж чаддаг, дорд язгуурын хүмүүст, ер нь ямар ч язгуурын бүх хүмүүс, хөрш зэргэлдээх болон харь нутгийнхан, лалын шашинтан, сарацинууд буруу номтон зэрэгт элэгсэг сэтгэлээр ханддаг, хүн бүхнийг хайрлан үздэг хаан байлаа. Тийм учраас хүн бүхэн түүнийг өөрийнхөө эзнийг гэж үздэг байлаа» гэж бичжээ. «Түүнийг төрийн их ажилдаа дарагдсан завгүй буюу харц олондоо зарлиг буулгаж байхыг нь ч харж болно, тэгсэн атлаа нэг мэдэхэд тэмээний ноос хяргах, чулуу засах буюу модоор юм сийлэх төмөр давтаж суухыг харж болох бөгөөд тэр бээр энэ бүх ажлыг яг л өөрийн хийх ёстой юмаа хийж байгаа мэт ихэд хичээнгүйлэн хийдэг байлаа» гэж иезуитүүд бичсэн байна. Тэр хэдийгээр хэмжээгүй эрхт дээд хаан байсан ч өнөө үеийн зарим хүмүүсийн боддог шиг биеийн хөдөлмөрийг нэр төрд нь харш зүйл гэж үздэггүй байжээ.

	Бас цааш нь бичихдээ: «тэр хоол бага иднэ... жилд гурав˗дөрөвхөн сар мах иднэ... Яаж ийгээд гуравхан цаг унтана... Тэр гоц их ой ухаантай хүн байв, Олон мянган заантай, бүх заанаа нэрээр нь мэддэг, бас адуу, буга, тагтааныхаа нэрийг хүртэл андахгүй мэддэг байсан!» байна. Тийм их ой сайтай байсан гэхэд итгэхэд хэцүү, энэ бол хэтрүүлсэн мэдээ ч байж болох юм. Тэгэхдээ л маш их ойтой хүн байсан нь эргэлзээгүй. «Тэр хэдийгээр уншиж, бичиж чаддаггүй ч гэсэн хаант улсынхаа дотор болж буй бүх зүйлийг мэдэж байлаа». Тэр «юм мэдэхийг асар их хүсэх» учир өлссөн хүн өмнөө тавиастай бүгдийг нэг суурин дээр л идчих гэж боддогийн адил бүгдийг нэгмөсөн мэдээд авчих гэж хичээдэг байлаа».

	Акбар гэж тийм хүн байжээ. Гэвч тэр ер нь хэмжээгүй эрхт хаан хүн ямар л байдаг вэ, тийм л байжээ. Хэдийгээр ард түмний сайн сайхны төлөө санаа тавьж, тариачдыг албан татварын дарамтаас хөнгөвчилж байсан ч гэсэн боловсрол сургалтын ажлыг дэлгэрүүлэх замаар ард түмний мэдлэгийн нийт төвшнийг дээшлүүлэхийг бодоогүй байна. Тэр үед газар сайгүй хэмжээгүй эрхт ёс ноёрхож байсан бөгөөд бусад тийм хаадтай зэрэгцүүлэхэд Акбар үнэндээ хүн сайтай гарамгай хаан байжээ.

	Акбар Бабурын угсааны гурав дахь хаан байсан боловч Энэтхэгт Моголуудын хаанчлалын үндсийг жинхэнэ тавьсан хүн юм. Хятадад Хубилай хаан үндсийг нь тавьсан Юань улсын нэгэн адил Акбараас эхлэн, Энэтхэгт Моголуудын угсааныхны хаанчлал тогтжээ. Эзэнт гүрнийг нэгтгэх талаар Акбар их хүч гаргасны ачаар түүний нас барснаас хойш энэ угсааныхны хаанчлал зуу гаруй жил тогтножээ. Акбарын дараа гурван ч авьяаслаг хаан залгамжилсан боловч тэд тийм ч их гарамгай хүмүүс биш байлаа. Хааныг нас бармагц л түүний хүүхдүүдийн хооронд ширээний төлөө олиггүй тэмцэл өрнөж ордны дотор хутган үймүүлэх, хагаралдуулах, өв залгамжлалын төлөө дайн дажин хийх, үр хүүхэд нь эцэг өвгөдийнхөө эсрэг, ах дүүс, ах дүүсийнхээ эсрэг самуун дэгдээх, төрөл төрөгсөд бие биеэ алж түйвээх зэрэг ер нь л хэмжээгүй эрхт ёсыг түлхэн унагах өрсөлдөөн дэлгэрэх болжээ. Тэдний ордны тансаг баян нь дэлхийд хосгүй байлаа. Тэр үе бол Версалийг бариулж, өөртөө гоё сайхан ордонтой Наран˗Хаан гэсэн Людовик XIV Францын хаан байсан үе билээ. Гэвч Наран˗Хааны ордон нь их Моголуудын ордны тансгийг огтхон ч гүйцэхгүйгээр байв. Тэр үед Моголууд асар баян улс байсан нь магад. Эзэн хааны ордон тансаг баялгаар бялхаж байлаа ч гэсэн үе үе өлсгөлөн, янз бүрийн өвчин тахал дэлгэрч асар олон хүн үхэж үрэгдсээр байжээ.

	Акбарын үеийн нэг адил түүний хүү Джахангир хааны үед ч янз бүрийн шашныг үл гадуурхах нь хэвээр байсан боловч хожим тийм байдал үгүй болж, тэр ч байтугай зарим газар лалынхан ба индустануудыг мөрдөн хавчих болжээ. Бүр хожим нь Аурангзебийн үед индустануудыг шууд хөөж, сүм хийдийг нь эвдэн нурааж, дахин толгой дараалан алба төлдөг болгожээ. Тийнхүү Акбарын хамаг хүчээ гарган байж байгуулсан эзэнт гүрний үндэс яв явсаар задран унажээ.

	Ражпут угсааны хатнаас нь гарсан хүү Джахангир Акбарыг залгамжилжээ. Тэр эцгийнхээ уламжлалыг ямар нэгэн хэмжээгээр үргэлжлүүлсэн боловч улс орныг удирдан жолоодохоосоо илүү урлаг, уран зураг, цэцэг, цэцэглэгийг илүүтэй сонирхдог байсан бололтой. Тэр уран зургийн сайхан цуглуулгатай байлаа. Джахангир Кашемирт жил бүр очдог байсан, бодвол Сринагарын сайхан цэцэрлэгт хүрээлэнг Шаламарбаг, Нишат˗бат гэсэн хоёр хүрээлэн болгож хуваасан байх. Джахангирын эхнэр буюу түүний олон эхнэрүүдийн нэг нь гоо үзэсгэлэнт Нур Джахан бөгөөд тэр хааны түшиг болсон ухаантай хүн байжээ. Джахангир хааны үед баригдсан нэгэн сайхан бунханд Итимад˗уд даулын шарил байдаг юм. Би Аград очих бүрдээ уран гоёмсог тэр барилгыг үзэж гоо үзэмжээр нь сэтгэлээ зугаацуулахыг хичээдэг билээ.

	Джахангирын дараа түүний хүү Шах˗Джахан гучин жил (1627—1658) хаан суужээ. Францын хаан Людовик ХIV˗ийн үетэй он цагаар дүйх түүний хаанчлалын үед Моголуудын хүчирхэг нь дээд цэгтээ хүрээд уналтын анхны шинж тэмдэг мэдэгдэж эхэлжээ. Хаандаа зориулж үнэт эрдэнэсийн чулуугаар чимсэн Тогосын өдөт титэм хийжээ. Бас Агра дахь Джамна мөрний эрэг дээр сайн сайхны мөрөөслийн бэлэг тэмдэг болгож Таж˗Махалыг босгожээ. Тэр бол түүний хайрт хатан Мумтаз˗Махалын бунхан болохыг чи мэддэг ч биз. Шах˗Джахан хаан хайр хүндэтгэл хүлээхгүй байхын аргагүй тиймэрхүү олон зүйлийг бүтээсэн ажээ. Тэр шашны асуудалд хүлцэнгүй бусаар ханддаг ба Декан Гуджарат нутагт аймшигт өлсгөлөн болж байхад тэдэнд огтхон ч туслаагүй байна. Түүний ордны тансаг баялаг, ард түмнийх нь үгээгүй ядуу хоёр тэнгэр газар шиг ялгаатай байжээ. Гэвч түүний гантиг чулуунд шингээж үлдээсэн уран гоогийн гайхамшгийг бодоход бас ч уучилж болом билээ. Түүний үед Моголуудын уран барилгын хөгжил дээд цэгтээ тулжээ. Тэр хүн Таж˗Махалаас гадна бас Аград байдаг Моти˗Масджидийн үзэсгэлэнт сайхан сүм, Делид байдаг Джами˗Масджид, Агрын ордны Диван˗и˗ам, Диван˗и˗кхас тэргүүтнийг бариулжээ. Эдгээр орд харш нь хүмүүнлэг зохист эгэл шинж бүрдсэн бөгөөд зарим нь асар сүндэр их боловч уран цэмцгэр, ганган хээнцэр, тансаг эрхэмсэг нь үнэхээр үлгэрийн юм шиг гоо үзэсгэлэнтэй.

	Гэвч тэр үлгэрийн юм шиг гоо үзэсгэлэнгийн цаана ард түмэн үгээгүй ядуугийн зовлонд нэрвэгдэн байлаа. Өдий төдий хүн толгой хоргодох шавар урц ч үгүй байхад тэдгээр ордныг барих зардалд гар татдаггүй байжээ, Улс орон даяар цаглашгүй дарангуйлах ёс ноёрхож эзэн хаан буюу түүний төлөөний түшмэд, амбан сайд, захирагч нарт дургүйцсэн ямар нэг ажиг сэжиг гарвал нэн хүнд хатуугаар залхаан цээрлүүлдэг байлаа. Ордны дотор Макиавеллийн дэг ёс бүрэн ноёрхжээ. Акбарын өршөөн нигүүлсэх сэтгэл, хүлцэн харгалзах чанар удирдан жолоодох сайн ёс нэгэнт өнгөрсөн цагийн байдал болон гудайжээ. Самуун цаг ойртон айсуй.

	Дараа нь Аурангзеб хаан суужээ. Тэр бол Их Моголуудын сүүлчийн хаан бөгөөд нас өндөр болсон эцгээ шоронд барьж хорихоор хаан ширээгээ эхэлжээ. 1659—1707 онд дөчин найман жил тэр хаан суужээ. Өвөг эцэг Джахангир шигээ урлаг, утга зохиол, эцэг Шах˗Джахан шигээ уран барилга сонирхдоггүй байжээ. Тэр өөрийн шүтдэгээс бусад бүх шашныг хяхан хавчлаг мухар сүсэгт хэт автсан хүн байлаа. Түүний ордон тансаг эрхэмсэг хэвээр байсан боловч Аурангзеб энгийн байдлаар амьдардаг, даяанч маягийн хүн байжээ. Яваандаа индус шашинтныг гадуурхах болжээ. Тэр шашнуудыг нэгтгэн эвлэрүүлэх гэсэн Акбарын улс төрийн чиг шугамаас татгалзаж, тэгснээрээ эзэнт гүрний суурилан агч үндсийг эвдэж эхэлжээ. Аурангзеб индустануудад дахин хүнд албан татвар ногдуулж, тэднийг аль болохоор төрийн албан тушаалаас зайлуулж, Акбарын үеийн хаант ёсыг дэмждэг байсан ражпутын язгууртнуудыг доромжилж, улмаар тэдэнтэй дайтахад хүрч байжээ. Индустануудын олон мянган сүмийг эвдэн сүйтгэж эртний олон сайхан барилгыг үнсэн товрог хийж байлаа. Түүний эзэнт гүрэн тэр үед ч гэсэн өмнө зүг өргөжин тэлсээр байжээ. Тэр Биджапур ба Голкондыг мэдэлдээ авч, алс холын өмнө мужуудаас ч алба татдаг байжээ. Гэвч түүний эзэнт гүрний байр суурь сульдан доройтож, өдөр ирэх тутам суларсаар газар сайгүй дайсагнах хүч гарч ирэх болжээ. Индустануудаас Аурангзебт илгээсэн нэгэн өргөдөл бичигт, хүнд татвар ногдуулах болсон явдлыг эсэргүүцэж, энэ татвар бол «шударга ёсонд үл нийцнэ, энэ татвар улс орныг ядууруулан хоосруулж байгаа учраас улс төрийн төвшин бодлогод харшилж байв, түүнээс гадна энэ нь Индустаны хуулийг зөрчиж байгаа хэрэг мөн» хэмээн бичсэн байлаа. Уг өргөдөлд эзэнт гүрэнд ноёрхон буй нөхцөл байдлын талаар бичихдээ: «Таны хаан суух хугацаанд олон муж улс эзэнт улсаас салж тасарлаа, газар сайгүй тонон дээрэмдлэг болж байгаа болохоор нутаг дэвсгэрээ цаашид ч алдах нь гарцаагүй, харьяат албат иргэд чинь газар сайгүй нухлагдаж, их эзэнт гүрний муж бүхэн ядууран хоосорч, үзэгдэх хүн амьтангүй болж, зовлон зүдүүр нэмэгдсээр байна» гэсэн байв.

	Бүх нийтийг хамарсан тэрхүү ядуу зүдүү байдал барагцаалбал түүнээс хойш тавин жилийн дотор Энэтхэгт болсон их өөрчлөлтийн урьдач нөхцөл болсон ажээ. Тэдгээр өөрчлөлтийн нэг нь Аурангзебийн нас барсны дараа Моголуудын их эзэнт гүрэн гэнэт бүрмөсөн мөхсөн явдал байлаа. Их их өөрчлөлт, их хөдөлгөөн болох нь бараг бүгд эдийн засгийн үндэстэй байдаг билээ. Эдийн засаг нь эвдрэн сүйрч, хувьсгал болсноос болж Европ, Хятадад их эзэнт гүрнүүд мөхөж байсныг бид үзсэн. Энэтхэгт ч мөн тийм л явдал болжээ.

	Моголуудын эзэнт гүрэн бараг бүх эзэнт улсын нэгэн адил мөн л дотоодынхоо дорой буурайгаас болж унажээ. Тэр их гүрэн ёстой юу ч үгүй болтлоо хэсэг бусаг болон задран унажээ. Тийнхүү задран унахад нэгэн шинэ үзэгдэл сүрхий их нөлөөлсөн нь индустануудын ухамсартай эсэргүүцэл байжээ. Уг эсэргүүцлийг Аурангзебын бодлого улам түргэтгэжээ. Харин индустануудын тэрхүү өвөрмөц маягийн шашны үндэсний үзлийн үндэс нь бүр Аурангзебын хаан суухаас өмнө эхлээтэй агаад түүнийг хатуу ширүүн хавчин мөрдөж байсан нь ч энэ үзэгдлээс үүдсэн байж болох юм. Энэтхэгийн тэрхүү сэргэлтийн хөдөлгөөнийг манлайлагч нь Маратхи ба сигх нар байж, эцсийн эцэст чухамхүү тэд л Моголуудын эзэнт улсыг түлхэн унагасныг дараачийн захидалд өгүүлэх болно. Гэвч тэд тэр баялаг өвийг залгамжлан авч хараахан чадсангүй. Англичууд тэрхүү үйл ажилд сэмхэн бөгөөд овжин оролцож бусдууд хоорондоо уралцаж байх зуур тэрхүү олз омгийг эзэмшиж амжжээ.

	Моголын эзэн хаад армитайгаа хамт аян дайнд явж байхдаа яаж хуарагнан байсныг хэлбэл чамд сонин байх биз. Тэр бол хагас сая хүнтэй, эргэн тойрон гучин миль газар эзэлсэн асар том хуаран байдаг байжээ. Уг хуарангийн бие бүрэлдэхүүнд эзэн хааныг хамгаалагч арми орохоос гадна олон зуун худалдааны мухлаг бүхий зах, мөн бусад асар олон хүн аяны тэр хоттой хамт явдаг байжээ. Нүүдлийн тэр хуарангаас «Хуарангийн» хэл гэж нэрлэгдэх урду хэл үүсжээ.

	Моголуудын үеэс хадгалагдан үлдсэн нарийн урлал бүхий олон сайхан хөрөг зураг байдаг юм. Эзэн хаадын хөрөг зургаас бүрдсэн бүхэл бүтэн зургийн цомог ч бий. Бабураас эхлээд Аурангзеб хүртэлх тэдгээр хаадын өвөрмөц дүр төрхийг тэрхүү зурагт чадварлаг тусгасан байдаг юм.

	Моголууд өдөрт дор хаяад, хоёр удаа тагтан дээр гарч ард түмэнд харагдан, айлтгал өргөмжлөлийг нь хүлээн авдаг заншилтай байжээ. Английн хаан Георг V Делид хаан ширээнд суух ёслол хийхээр 1911 онд Энэтхэгт ирээд мөн моголуудын тэр маягаар ард түмэнд өөрийгөө харуулж байжээ. Англичууд өөрсдийгөө Энэтхэг дэх Моголуудын угсаа залгамжлагчид хэмээн үзэх тул тэдний төрөх байдал, тансаг сайхныг дуурайхыг хичээдэг байв. Английн хаанд кайсар˗и˗Хинд гэсэн моголын эзэн хааны цол шагнаж байсан гэж би чамд нэгэнт ярьсан билээ. Энэтхэгт байсан английн дэд ван шиг тийм тансаг баян байсан хаан дэлхийд магад одоо ч байхгүй биз.

	Хожим үеийн Моголууд гадаадын хүмүүстэй хэрхэн харилцдаг байсан тухай би чамд яриагүй билээ. Акбарын ордныхон португалын элч төлөөлөгчдийг асар их хүндэтгэн угтаж, Акбар гол төлөв португалчуудаар дамжуулан европ дахинтай холбоо барьж байжээ. Тэр португалчуудыг далай дээр ноёрхсон европын хамгийн хүчирхэг үндэстэн хэмээн үзэж байжээ. Тэр үед Англичууд Энэтхэг нутагт хараахан хүрэлцэн ирээгүй байв. Акбар Гоаг эзлэн авах гэж довтолж үзсэн удаатай боловч амжилт олоогүй ажээ. Моголууд далайд дургүй тэнгисийн гүрнүүдийг үнэндээ яаж ч чаддаггүй байсан санжээ. Тэр үед Дорнод Бенгальд  олон хөлөг онгоц барьж байсныг бодоход бүр ч сонин  юм. Гэхдээ тэр нь гол төлөв ачаа тээврийн хөлөг байсан ажээ. Моголуудын эзэнт гүрэн мөхсөний нэг шалтгаан нь далайд хүчгүй байсных гэж үздэг билээ. Тийнхүү тэнгисийн гүрнүүдийн эзэгнэлийн үе эхэлжээ.

	Англичуудыг Моголуудын ордонд бараалхахаар ирэх  гэхэд нь португалчууд ихэд хардан Джахангирыг тэдэнд нүүр өгөхгүй болгохын тулд их л чармайж байжээ. Тэглээ ч гэсэн английн хаан Яков 1˗ийн элчин сайд сэр Томас Роу 1615 онд Джахангирын ордонд хүрэлцэн ирж, эзэн хаанаар буулт хийлгэж улмаар Дорнод˗Энэтхэгийн компанийн худалдаа хийх эх суурийг тавьж чадсан ажээ. Тэр үеэр английн флот энэтхэгийн далай дахь португалын хөлөг онгоцнуудад цохилт өгсөн байлаа. Тийнхүү Английн од гялалзаж Португалийнх яваандаа бөхөн буурчээ. Голландууд ба англичууд аажмаар португалчуудыг дорнодын тэнгисээс шахан гаргаж, том боомт хот Малакка хүртэл 1641 онд голландуудын гарт орж байсныг чи лав санаж байгаа байх. 1629 онд Хуглид Шах˗Джахан ба португалчуудын хооронд сүрхий мөргөлдөөн болжээ. Португалчууд тэнд байнга боолын худалдаа хийж, бас загалмайтны шашныг шүт гэж хүн амыг албаджээ. Моголууд баатарлаг хамгаалсаар Хуглийг гартаа оруулж авсан байна. Бяцхан Португал үе үе дайнд өртсөөр хүчин сульдсан ажээ. Тийнхүү португал эзэнт гүрний төлөө тэмцэлдээн хийхээс татгалзсан боловч Гоа болон бусад хэд хэдэн газрыг гартаа байлгахыг хичээсээр ирсэн, одоо ч тэдний гарт байгаа юм.

	Англичууд тэр үес Энэтхэгийн эрэг орчмын хотууд, Мадрасын ойролцоо болон Суратад худалдааны сууринууд байгуулж байжээ. Мадрасыг ч тэд 1639 онд байгуулж эхэлжээ. 1662 онд английн хаан Карл II португалын гүнж Екатерин Браганстай дэр нэгтгэж Бомбей арлыг инж болгон авчээ. Дараахан нь уг арлыг Дорнод˗Энэтхэгийн компанид бараг сул зарсан байна. Энэ бол Аурангзебийн хаанчлалын үед болсон явдал юм. Дорнод˗Энэтхэгийн компани португалчуудыг хөөн гаргасандаа бардамнан, бас Моголуудын эзэнт гүрний хүч суларч байна гэж үзэн 1685 онд Энэтхэгт байгаа эзэмшил нутгаа хүчээр өргөтгөн тэлэх оролдлого хийжээ. Гэвч тэр нь гунигтай дуусжээ. Англиас гарсан тэдний цэргийн хөлөг онгоцнууд дорно зүгээс нь Бенгаль руу, өрнө зүгээс нь Сурат руу чиглэн Аурангзебийн эзэмшил нутгийг довтолжээ. Моголууд тэдэнд сүйрлийн цохилт өгч чадах хүчтэй хэвээр байсан тул Англичууд тэндээс сүрхий сургамж авч, түүнээс хойш маш болгоомжтой үзэх болжээ. Аурангзеб нас барж, Моголуудын засаглал илт суларсан үед ч тэд дахин том тулалдаан хийх эсэхээ олон жил шийдэж ядан байжээ. 1690 онд тэдний нэг эзэн Джоб Чарнок Калькутта хотыг үндэслэн байгуулжээ. Тийнхүү Мадрас, Бомбей, Галигада (Калькутта) гэсэн гурван хотыг англичууд үндэслэн байгуулж, тэдгээр хот эхний үед ихэвчлэн англичуудын оролдлого овсгоогоор өсөн дэгжсэн юм.

	Одоо Энэтхэгт Францууд хүртэл орж ирэх болжээ. Францын худалдааны компани бий болж 1668 онд Сурата болон бусад хэд хэдэн газар салбар байтуулжээ. Хэдэн жилийн дараа тэр нь Пондишери хэмээх хот болон өргөжсөн нь дорнодын эрэг дэх худалдааны хамгийн чухал боомт болжээ.

	Аурангзеб өтөлж хөгшрөн бараг ерэн нас хүрээд 1707 онд өөд болжээ. Түүний үлдээсэн энгүй их өв болох Энэтхэгийн төлөө тэмцэлдээний талбар эзэнгүй үлджээ. Тэрхүү тэмцэлдээнд оролцогчид нь түүний золгүй удам угсааныхан, тэдний зарим том амбан сайд, төлөөний түшмэд, баруун˗хойд хилийн зүгээс Энэтхэг рүү хомхойрон дайрагч маратхи ба сакхи нар, мөн хилийн чанадаас ирсэн улс үндэстнүүд болох англи, францууд байв. Тэгвэл Энэтхэгийн хөөрхийлөлтэй ард түмэн яаж байв аа?

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

